
ABSTRAK 

 

Kertas ini membincangkan model pembelajaran berasaskan integrasi teknologi yang menjadi 

panduan dalam perlaksanaan integrasi teknologi. Kertas ini meninjau teori pembelajaran dan 

teori lain yang mendasari perlaksanaan integrasi teknologi. Sebagaimana teori pembelajaran 

yang menyedikan kerangka konseptual bagi  menjelaskan corak pembelajaran yang membantu 

mencari  penyelesaian bagi masalah pembelajaran, teori dalam integrasi teknologi turut 

bertujuan memandu pengguna untuk memperjelaskan persekitaran penting dalam 

perlaksanaannya. Integrasi teknologi bukan sahaja mendedahkan pelajar dengan 

perkembangan teknologi bagi menyokong bahan pembelajaran, bahkan menyediakan pelajar 

untuk bekerja pada abad ke-21 serta melibatkan kehidupan mereka dengan peralatan yang 

membantu keberkesanan tugas penting. Perbincangan model pembelajaran berasaskan 

integrasi teknologi ini bertujuan untuk memandu penyelidik menganalisis permasalahan 

pembelajaran secara mendalam dan menyusun strategi perlaksanaan integrasi teknologi yang 

berkesan. 

1 PENGENALAN 

Kemajuan Teknologi dan Komunikasi Maklumat atau  Information Communication Technology 

(ICT) menyumbang dalam peningkatan pengurusan dan pentadbiran negara ke arah yang lebih 

sistematik dan teratur (Razak 2011). Kewujudan teknologi maklumat memudahkan segala urusan 

pelbagai bidang seperti bidang pentadbiran, pengurusan, penyiaran dan media, telekomunikasi, 

perhubungan dan termasuklah bidang pendidikan (Thulasimani 2014).  Malaysia mengambil 

inisiatif dalam sistem pendidikan sebagai penyesuaian dengan era teknologi maklumat. Inisiatif ini 

mencapai aspirasi wawasan 2020 iaitu melahirkan tenaga kerja yang mampu menghadapi cabaran 

era maklumat serta ekonomi yang berasaskan pengetahuan global (Hasnuddin et al. 2015). 

Kewujudan ICT membantu dalam sistem pembelajaran dan pengajaran (Thulasimani 2014). Hal 

ini kerana teknologi memberi impak kepada sistem pendidikan. Pendidik dan pelajar mengakses 

teknologi dalam perkara kontekstual yang bersesuaian dengan budaya, responsif dan bermakna 

kepada amalan pendidikan mereka dan menggalakkan pengajaran yang berkualiti serta 

pembelajaran yang aktif. Seterusnya, pendidik menyedari pelajar mampu, mengguna teknologi 

untuk pencapaian maklumat yang boleh mencipta dan mengilhamkan karya digital.   

 

Jika dilihat kini, sistem pendidikan mengamalkan perlaksanaan tugasan dan penilaian 

menggunakan gabungan media dan pelbagai teknologi sedia ada yang dinamakan integrasi 

teknologi dalam pembelajaran. Ini dapat melahirkan generasi yang celik teknologi maklumat dan 

melahirkan lebih ramai cendiakawan. Melalui integrasi teknologi beberapa perubahan dan 

pendekatan proses pembelajaran berlaku antaranya ialah perubahan fokus daripada pengajaran 

berpusatkan pendidik kepada pengajaran yang berpusatkan pelajar (Thulasimani 2014). Integrasi 

teknologi menyebabkan pelajar lebih fokus kepada aktiviti pembelajaran yang berorientasi kepada 

proses penerokaan dan penemuan berdasar kepada teori konstruktivisme (Rusmini 2012).  

 

Integrasi teknologi adalah gabungan penggunaan teknologi seperti komputer, peranti mudah alih 

seperti telefon pintar dan tablet, kamera digital, platform media sosial dan rangkaian, aplikasi 

perisian, internet, dan sebagainya dalam amalan sesi kuliah harian. Keberkesanan integrasi 

teknologi diperolehi apabila penggunaan teknologi adalah rutin dan telus, mudah diakses dan sedia 

untuk dilaksana, menyokong matlamat kokurikulum dan membantu pelajar mencapai matlamat 

mereka. (Muhammad Yaumi 2011). Perlaksanaan integrasi teknologi yang lancar adalah apabila 

pelajar bukan sahaja menggunakan teknologi setiap hari, tetapi mempunyai akses kepada pelbagai 

alat bersesuaian dan memberi mereka peluang untuk membina pemahaman yang lebih mendalam 

terhadap kandungan.  

Penerapan integrasi teknologi yang banyak dilaksana adalah seperti aktiviti berasaskan projek, 

pembelajaran dan penilaian berasaskan permainan, pembelajaran mudah alih, Podcast talian media 

yang dibuat oleh pelajar, video atau persembahan slaid, perkongsian dalam talian seperti Wiki atau 

Google Docs, menggunakan media sosial dalam keterlibatan pelajar. Selain itu pendidik 

melaksanakan sistem pembelajaran berasas respons pelajar. Berdasarkan alat teknologi yang 

dilaksana dalam pembelajaran, integrasi teknologi dilihat dapat membantu pelajar dan pendidik 

dalam memantapkan proses pengajaran dan pembelajaran. Teknologi dapat menjadikan proses 

pembelajaran lebih efisyen, lebih efektif, lebih menyeronokkan dalam menunjukkan nilai positif 

sekiranya berada dalam pedagogi yang betul (Rosseni et al. 2015).   

 

Pembelajaran yang lebih efisyen dan efektif dapat dikaitkan dengan pencapaian maklumat pada 

struktur kognitif yang ada iaitu pembelajaran bermakna. Struktur kognitif ialah fakta, konsep dan 

generalisasi yang dipelajari dan diingati pelajar. Menurut Ausubel dalam kajian Dahar & Wills 

(2011) pembelajaran bermakna merupakan proses mengaitkan informasi baru dengan konsep yang 

ada dalam struktur kognitif. Tiga faktor yang mempengaruhi pembelajaran bermakna iaitu struktur 

kognitif yang ada, kestabilan dan penjelasan pengetahuan dalam suatu bidang kursus tertentu pada 

masa tertentu. Sehubungan dengan itu, terdapat tiga kebaikan pembelajaran bermakna iaitu 

informasi yang dipelajari lebih lama diingati, informasi baru yang dikaitkan dengan konsep relevan 

sebelum ini dapat meningkatkan konsep yang telah dipelajari sebelumnya, informasi yang 

dipelajari walaupun lama tidak dipraktik masih mampu diingati oleh pelajar dan dipraktik untuk 

masa akan datang. Selain itu, pembelajaran bermakna bukan sahaja memperkukuh keupayaan sedia 

ada, tetapi juga mendorong pembangunan modal insan yang berkemahiran, berilmu dan sikap untuk 

mencapai tahap tanggungjawab lebih besar pada masa akan datang.   

 

Berdasarkan Rancangan Malaysia Kesebelas (RMKe-11), cabaran utama dalam pembangunan 

modal insan ditangani dan kemahiran insaniah yang diperlukan oleh sektor perkhidmatan 

diperkukuh. Produktiviti buruh dalam sektor perkhidmatan meningkat pada kadar 9.5% setahun 

kepada RM125.3 bilion pada tahun 2013 didorong oleh peningkatan pelaburan domestik dan 

dijangka meningkat pada kadar 2.8% setahun (Malaysia 2015). Inisiatif tertumpu kepada 

membekal kemahiran khusus yang diperlukan oleh industri dengan memanfaatkan program 

kebolehpasaran siswazah sedia ada dan menggalakkan lebih banyak kerjasama antara industri 

dengan institusi pengajian tinggi termasuk menyediakan program latihan industri yang lebih 

berstruktur. Elemen Bahasa pengaturcaraan, reka bentuk perkakasan dan perisian, pangkalan data, 

capaian maklumat dan pemikiran pengkomputeran akan disepadukan dalam modul pembelajaran 

bagi memperkukuh subjek ICT. Hal ini kerana subsektor teknologi maklumat dan komunikasi 

(ICT) salah satu penyumbang utama kepada peningkatkan produktiviti dalam sektor perkhidmatan 

(Malaysia 2015).   

 

Walau bagaimanapun, matlamat dan strategi integrasi teknologi dalam pembelajaran haruslah jelas. 

Strategi dan perancangan penggunaan teknologi dalam pembelajaran menentukan sama ada 

pendekatan diguna adalah pembelajaran bermakna atau bersifat hafalan semata-mata. Dalam 

mewujudkan pembelajaran efektif, teknologi tersebut perlu disokong dengan pedagogi yang 

inovatif bagi mewujudkan kolaborasi, komunikasi dan mobiliti dinamik dan bermakna (Webster & 

Murphy 2008).  

 

2, TEORI PEMBELAJARAN 

Teori pembelajaran merupakan kerangka konseptual yang menjelaskan cara manusia belajar 

dan memberi cadangan penyelesaian bagi masalah pembelajaran. Teori pembelajaran berfungsi 

sebagai rujukan bagi kajian pembelajaran dalam merumuskan tujuan pembelajaran, memilih 

strategi pembelajaran bersesuaian dalam mereka bentuk dan membangun modul dan 

menentukan penilaian keberkesanan modul. Ia menyediakan tenaga pengajar atau pembangun 

modul dengan strategi dan teknik pengajaran yang terbukti dapat memudahkan pembelajaran 

serta asas untuk pemilihan strategi berkesan (Wilson dan Peterson 2006). 

Prinsip Teoritikal Pembelajaran mewakili gagasan umum dalam perbincangan teori 

pembelajaran yang dikemukakan oleh pelopor dalam bidang ini.  Empat Prinsip teoritikal 

pembelajaran yang popular adalah tingkahlakuan, kognitivisme, konstruktivisme dan 

connectivism. Aktiviti pembelajaran pasif adalah teori pembelajaran tingkahlakuan. Teori 

pembelajaran kognitivisme adalah proses memperoleh dan menyimpan maklumat manakala 

teori pembelajaran konstruktivisme adalah proses membina pemahaman melalui pengalaman 

peribadi, ilmu dan sosial dalam proses pembelajaran.  

 

Teori pembelajaran connectivisim adalah proses pembelajaran menghubungkan nod atau 

sumber maklumat di mana ia bergantung kepada teknologi dan mengenal pasti peranan 

teknologi dalam membantu pelajar mengembangkan pembelajaran mereka. Rajah 1 

menunjukkan empat teori pembelajaran, termasuk kaedah pembelajaran yang berkaitan dengan 

setiap bersebelahan kuadran masing-masing. Teori pembelajaran konstruktivisme dan 

connectivism adalah pendekatan pembelajaran yang berfokus kepada pelajar manakala teori 

pembelajaran tingkahlakuan dan kognitivisme adalah fokus kepada pendidik.  

 

Rajah 1: Prinsip Teoritikal Pembelajaran 

 

Terdapat  teori yang merumuskan teori pembelakaran dengan kemahiran, yang dikenali sebagai Teori 

Pembelajaran Pia dan Kev Draganchuk. Teori pembelajaran ini sesuai dengan reka bentuk 

menunjukkan perbezaan antara teori pembelajaran serta kemahiran khusus. Menurut Pia dan Kev 

Draganchuk (2012), penggunaan teknologi dalam sesi pembelajaran di insitusi bergantung kepada teori 

pembelajaran sosial dan teori pembelajaran kognitif lebih daripada teori pembelajaran tingkahlakuan. 

Kedua-dua teori pembelajaran ini dapat disesuaikan dalam penggunaan teknologi, terutamanya portal 

dan sumbernya, kerana teori kognitif mengembangkan kemahiran pemprosesan maklumat dan teori 

pembelajaran sosial bergantung kepada persekitaran pembelajaran.  

 

Pelajar lebih berminat dengan pembelajaran menggunaakan teknologi dan internet. Maka, persekitaran 

pembelajaran yang ideal untuk pelajar hari ini adalah menggunakan teknologi dan internet. Penggunaan 

portal dan portal komuniti membangunkan kemahiran kognitif kerana memerlukan pemprosesan 

maklumat yang cepat untuk menghubung dan mengembangkan konsep dalam pembelajaran (Pia & Kev 

Draganchuk 2012). Perbincangan ini diterangkan dalam Rajah 2.  

 

Rajah 2 :Teori Pembelajaran Pia dan Kev Darganchuk. 

 

3. TEORI INTEGRASI TEKNOLOGI DALAM PEMBELAJARAN  

Terdapat beberapa teori yang popular digunakan oleh pengkaji terdahulu sebagai panduan 

pembangunan rangka integrasi teknologi iaitu model penerimaan teknologi selain  teori 

pembelajaran yang menjadi panduan pembangunan instruksional dalam menyokong pembelajaran.  

 

Model Penerimaan Teknologi (TAM) adalah adaptasi daripada model Theory of Reasoned Action 

(TRA) dan Theory of Planned Behaviour (TPB). TAM ialah model yang selalu digunakan oleh 

para penyelidik berkaitan dengan penggunaan dan penggunaan teknologi. Model TAM pada 

asalnya dicadang oleh Davis pada tahun 1986 (Davis 1986) dan kemudian disemak semula pada 

tahun 1989 (Davis 1989). Ia telah disahkan sebagai kerangka yang mudah untuk menerangkan 

penggunaan teknologi dari setiap sudut yang berbeza. Model TAM menyesuaikan hubungan 

kepercayaan, sikap, niat dan tingkah laku TRA dan TPB untuk menerangkan penerimaan pengguna 

teknologi. Ia telah terbukti sebagai model teoritis dalam membantu menjelaskan dan meramalkan 

tingkah laku pengguna teknologi. Model TAM menyediakan asas yang mana satu mengesan 

bagaimana pemboleh ubah luaran mempengaruhi persepsi, sikap, niat untuk menggunakan 

teknologi tertentu dan penggunaan teknologi sebenar (Taiwo 2016). Rajah 3 merupakan model 

TAM.  

 

 

Rajah 3 Model Penerimaan Teknolgi 

4. MODEL INTEGRASI TEKNOLOGI PEMBELAJARAN  

 

Model integrasi teknologi pembelajaran dibincangkan berdasarkan beberapa teori yang 

dikenalpasti sebagai panduan pembangunan rangka integrasi teknologi. Teori berkenaan terdiri 

daripada Matriks Integrasi Teknologi atau Technology Intergration Matrix (TIM), Model proses 

pembelajaran Hughes dan Model Wiwik Hartiti.  

 

Matriks Integrasi Teknologi dibangun oleh Florida Center for Instructional Technology (FCIT) di 

University of Southern Florida telah menggabungkan konsep penerapan integrasi teknologi dan ciri 

pembelajaran bermakna. Model TIM mempunyai matriks multidimensi merujuk Rajah 4 dibahagi 

kepada lima lajur dengan tajuk tahap penerapan integrasi dalam pembelajaran dari rendah ke tinggi 

iaitu kemasukan, adopsi, penyesuaian, penerapan dan tranformasi manakala lima baris dengan tajuk 

ciri pembelajaran bermakna iaitu aktif, kolaborasi, konstruktiv, autentik dan objektif dalam 

membentuk matriks dengan 25 petunjuk unik seperti yang terperinci dalam rajah.  

 

Rajah 4: Matriks Integrasi Teknologi 

Sumber: Mohammed Ruman & Prakasha 2017 

 

Model Proses Pembelajaran Hughes dan Toohey dibangun oleh Hughes et al. (1992) bagi memberi 

panduan berguna dalam pembangunan strategi pengajaran dan pembelajaran melalui pemilihan 

atau reka bentuk aktiviti pembelajaran tertentu. Penggunaan model ini berguna dalam melihat 

proses pembelajaran dijalankan dan kesan perlaksanaan strategi pengajaran dan pembelajaran 

tersebut. Model Hughes dan Toohney menunjukkan lima tahap proses pembelajaran yang boleh 

mendorong kepada pembelajaran bermakna. Rajah 5 adalah model proses pembelajaran Hughes 

dan Toohey cadangan jenis aktiviti pembelajaran yang sesuai dengan setiap tahap proses 

pembelajaran.  

 

Rajah 5: Model proses pembelajaran Hughes 

Sumber: Hughes et al. (1992) 

Model Pembangunan Kapasiti Intelektual (Rajah 6) merumuskan hubungan integrasi teknologi 

dengan kemahiran yang dibangunkan oleh Wiwik Hartiti (2011). Kajian Wiwik Hartati (2011) 

mengemas kini model Woodbridge (2004). Beliau telah menggariskan tiga peranan ICT iaitu 

menerap kondisi belajar yang menarik, membekalkan kecekapan pelajar menggunakan teknologi, 

teknologi berfungsi sebagai alat teknologi dengan program aplikasi dan utiliti di samping 

memudah, mempercepat kerja dan memperbanyak variasi serta teknik analisis dan interpretasi. 

Ketiga-tiga fungsi tersebut merupakan pengaruh positif dalam perkembangan kemampuan 

intelektual pelajar melalui tiga aspek:  

a) Perkembangan kemampuan mencipta, memanipulasi dan belajar  

b) Praktikal dengan tugas yang berasaskan penyelesaian masalah  

c) Pembangunan pembelajaran yang konstruktivisme  

Rajah 6: Model Pembangunan Kapasiti Intelektual 

 

Kandungan integrasi teknologi merupakan konten yang mengisi pendekatan ini, terdiri daripada 

teknologi pembelajaran dan ketrampilan menggunakan teknologi. Teknologi pembelajaran memain 

peranan penting dalam penyampaian dan interaksi bahan pembelajaran yang bersesuaian dengan 

perkembangan semasa. Penerapan teknologi pembelajaran berkait dengan tahap pelaksanaan 

integrasi teknologi dalam pembelajaran. Tahap pelaksanaan integrasi teknologi boleh diukur 

dengan mengetahui kegunaan teknologi dan kepelbagaian teknologi yang digunakan dalam 

pembelajaran bermakna bagi kursus pengaturcaraan. Perlaksanaan integrasi teknologi dalam 

pembelajaran berkesan apabila teknologi menginovasi ciptaan tugas baru, teknologi membolehkan 

reka bentuk semula tugas penting, fungsi teknologi sebagai alat langsung serta mudah diakses. 

 

Kereluik et al. (2013) percaya bahawa pengajaran dengan teknologi menyediakan pelajar untuk 

bekerja pada abad ke-21 dan melibatkan pelajar dengan menggabungkan alat yang mereka gunakan 

setiap hari. Hasil dapatan kajian Noor Fadzilah et al. (2017) dalam bahagian 2.2 bab ini 

menunjukkan kebanyakan pelajar lebih suka menggunakan aplikasi visual seperti sistem 

berasaskan Web sebagai alat bantuan atau rujukan tambahan dalam proses pembelajaran mereka 

untuk memperkukuh pemahaman konsep pengaturcaraan. Menurut Laili Farhana et al. (2014) yang 

menyokong penyataan Maizatul (2009) di mana permainan digital mampu meningkatkan 

kemahiran penyelesaian masalah, motivasi dan sosialisasi di mana kemahiran emosi dapat dibina 

melalui permainan secara kolaborasi serta dapat merangsang lima deria utama pelajar.  

 

Di samping itu, dalam kajian Muslim & Soh (2010) sistem terbuka dalam talian secara massive 

seperti Moodle dan MOOC menyokong prinsip konstruktivisme di mana pelajar boleh berinteraksi 

dengan sistem melalui aktiviti yang telah disediakan seperti kuiz, pengajaran, forum, sembang, 

tugasan, jurnal. Pilihan dan tinjauan. Kesemua kenyataan kajian lepas yang dinyata bersesuaian 

dengan kajian ini kerana kursus pengaturcaraan adalah pembelajaran yang memerlukan imaginasi 

atau gambaran untuk difahami dalam menyelesaikan masalah aturcara. Selain itu, item yang 

dikenalpasti dalam elemen teknologi pembelajaran adalah pembelajaran berasaskan projek berserta 

penilaian seperti ePortfolio, blog dan wiki.  

 

Pembelajaran ini adalah jenis interaksi yang paling signifikan dalam meningkatkan kemahiran 

berfikir kritis dan pencapaian pelajar dalam ujian (Siti Mastura 2015). Mohd Hasril (2009) 

menyokong penyataan Rosenberg (2001) iaitu dengan mempelbagai bahan pembelajaran 

berasaskan teknologi, modul pembelajaran kendiri, perisian interaktif, bahan multimedia yang 

mempunyai unsur-unsur simulasi dan animasi perlu dihasilkan. Ini dapat membantu pelajar 

menguasai ilmu bagi sesuatu mata pelajaran tersebut.  

 

Keterampilan Menggunakan Teknologi merujuk kepada keterampilan yang pelajar peroleh dalam 

keterlibatan penggunaan integrasi teknologi dalam pembelajaran. Dalam kajian lepas para pengkaji 

mengkaji keterampilan untuk mendukung ketercapaian integrasi teknologi dalam pembelajaran. 

National Education Technology Standard (NETS) adalah piawaian untuk penggunaan teknologi 

dalam pengajaran dan pembelajaran (integrasi teknologi). Piawaian ini dibangun oleh International 

Society for Technology in Education (ISTE) iaitu sebuah badan yang bukan membuat keuntungan 

yang memberi tumpuan kepada teknologi pendidikan. Dalam National Education Technology 

Standard (NETS) (2007) untuk membangun keterampilan pelajar abad 21, pelajar perlu menguasai 

beberapa keterampilan berupa kreatif dan inovasi, komunikasi dan kolaborasi, kemampuan 

meneliti informasi, berfikir secara kritis, skil penyelesaian masalah dan membuat keputusan serta 

konsep dan pengoperasian teknologi. Justeru, integrasi teknologi dalam pendidikan dapat 

memperoleh pembelajaran keterampilan komputer dan teknologi serta memenuhi pembangunan 

keterampilan yang dinyatakan (ISTE 2008).   

 

Herry Fitriyadi (2013) menyatakan penggunaan teknologi dalam proses pembelajaran menjadi 

lebih berkesan terutama terhadap peningkatan kefahaman dan pengetahuan pelajar. Oleh itu, 

pengukuran kaedah pembelajaran perlu diperluaskan berasaskan komputer, modul interaktif dan 

seumpamanya perlu dibudaya.  

 

5. KESIMPULAN  

Kertas ini merumuskan model pembelajaran dalam perlaksanaan integrasi teknologi. Integrasi 

teknologi dilaksanakan dalam pembelajaran supaya bertepatan dengan revolusi maklumat yang 

memberi kesan kepada sistem pendidikan. Model yang ditinjau melibatkan teori pembelajaran yang 

memperjelaskan bagaimana pelajar membina pengetahuan, dan menerangkan ciri yang perlu ada 

dalam persekitaran pembelajaran. Model proses pembelajaran turut diberi perhatian bagi 

memahami pembangunan strategi pengajaran dan pembelajaran berdasarkan pemilihan atau reka 

bentuk aktiviti pembelajaran melibatkan integrasi teknologi. Model pembelajaran dalam 

perlaksanaan integrasi teknologi ini seterusnya dirujuk bagi membangunkan kerangka 

perlaksanaan integrasi teknologi yang mempromosi pembelajaran bermakna. Selanjutnya, 

kajian dilanjutkan dengan mengumpulkan bukti empirikal bagi menguji dan mengesahkan 

kerangka yang dikemukakan. 

